
PEMBERITAHUAN PERTANYAAN DEWAN RAKYAT 

JAWAPAN OLEH YB DATUK SERI DR. S. SUBRAMANIAM 

TARIKH 21 Mei 2015

SOALAN

YB Datuk Jumat bin Idris [ Sepanggar ] minta MENTERI KESIHATAN

menyatakan adakah Kementerian masih menghadapi masalah 

kekurangan doktor pakar khususnya di kawasan pedalaman Sabah.

Tuan Yang di-Pertua,

Untuk makluman Ahli Yang Berhormat, sehingga 31 Mac 2015, terdapat 

sebanyak 2,566 jawatan pegawai perubatan di fasiliti-fasiliti kesihatan 

KKM di negeri Sabah dengan peratus pengisian seramai 2,230 orang 

atau 86.9%. Daripada jumlah tersebut, seramai 255 orang adalah 

Pegawai Perubatan Pakar, 1,291 orang Pegawai Perubatan Bukan 

Pakar dan 684 orang Pegawai Perubatan Siswazah.

Untuk makluman Ahli Yang Berhormat juga, Pegawai Perubatan Pakar 

Klinikal hanya ditempatkan di hospital yang dikategorikan sebagai 

hospital pakar Major dan Minor di kawasan bandar dan mempunyai 

kepadatan penduduk yang tinggi. Manakala penduduk di kawasan luar 

bandar boleh mendapatkan perkhidmatan di pusat kesihatan dan klinik 

kesihatan yang berdekatan di mana Pakar Perubatan Keluarga 

ditempatkan di klinik-klinik tertentu.

Tuan Yang di-Pertua,

Malaysia masih belum mempunyai bilangan pakar yang mencukupi bagi 

memenuhi keperluan negara. Di Negeri Sabah, sebanyak 8 daripada 24 

buah hospital merupakan hospital berpakar iaitu Hospital Queen 

Elizabeth I, Hospital Queen Elizabeth II, Hospital Wanita dan Kanak -  

Kanak Likas, Hospital Sandakan, Hospital Tawau, Hospital Lahad Datu, 

Hospital Keningau dan Hospital Mesra Bukit Padang. Terdapat seramai 

255 orang pakar daripada pelbagai bidang kepakaran yang sedang 

berkhidmat di Negeri Sabah.

Bagi hospital tanpa pakar, pakar-pakar daripada hospital berpakar 

berhampiran akan melakukan lawatan secara berkala. Bagi daerah 

pedalaman yang tidak memiliki hospital, KKM telah menempatkan 

Pakar Perubatan Kesihatan Keluarga di klinik kesihatan luar bandar bagi 

memberi perkhidmatan kepakaran.

